
KICHIK BIZNES SOHASIGA 
INVESTITSIYALARNI JALB 
ETISHNING XORIJIY TAJRIBASI
Bolliyev Shamsiddin Tursunmamatovich 
Denov tadbirkorlik va pedagogika instituti mustaqil izlanuvchisi 
E-mail: shamsiddinbolliyev@gmail.com

Annotatsiya. Ushbu maqolada kichik biznes sohasiga investitsiyalarni jalb etish bo‘yicha xorijiy mamlakatlar 
tajribasi tahlil qilingan. Investitsion jozibadorlikni oshirishda qo‘llanilayotgan samarali mexanizmlar, davlat 
tomonidan qo‘llab-quvvatlash choralari hamda moliyalashtirish usullari yoritilgan. Tadqiqot natijasida ilg‘or 
xorijiy tajribani milliy amaliyotga joriy etish bo‘yicha ilmiy-amaliy tavsiyalar ishlab chiqilgan.

Kalit so‘zlar: investitsiya, xorijiy tajriba, investitsion muhit, moliyalashtirish, tadbirkorlik, davlat tomonidan 
qo‘llab-quvvatlash.

Аннотация. В статье анализируется опыт зарубежных стран по привлечению инвестиций 
в сферу малого бизнеса. Рассмотрены эффективные механизмы повышения инвестиционной 
привлекательности, меры государственной поддержки и методы финансирования. По результатам 
исследования разработаны научно-практические рекомендации по внедрению передового зарубежного 
опыта в национальную практику.

Ключевые слова: инвестиции, зарубежный опыт, инвестиционная среда, финансирование, 
предпринимательство, государственная поддержка.

Abstract. This article analyzes the experience of foreign countries in attracting investment to the small 
business sector. It examines effective mechanisms for increasing investment attractiveness, government support 
measures, and financing methods. Based on the research findings, scientific and practical recommendations 
have been developed for applying advanced international experience in national practice.

Keywords: investment, international experience, investment environment, financing, entrepreneurship, 
government support.

K I R I S H
Bugungi kunda jahon miqyosida kichik va xususiy biznesni rivojlantirish masalalari dolzarb ilmiy 

yo‘nalishlardan biri hisoblanadi. Xususan, kichik korxonalar faoliyati samaradorligini oshirish va ularni boshqarish 
usullarini takomillashtirishga alohida e’tibor qaratilmoqda. Shuningdek, kichik biznesni investitsiyalash va 
moliyalashtirish mexanizmlarini rivojlantirish, tadbirkorlikni davlat tomonidan qo‘llab-quvvatlash masalalari ham 
muhim tadqiqot yo‘nalishlari sifatida o‘rganilmoqda. Ushbu izlanishlar kichik biznesning barqaror rivojlanishi 
va iqtisodiy o‘sishni ta’minlashda muhim ahamiyat kasb etadi. O‘zbekistonda amalga oshirilayotgan iqtisodiy 
islohotlar doirasida kichik biznesni jadal rivojlantirish, kichik innovatsion korxonalarni tashkil etish, xizmatlar 
sifati va raqobatbardoshligini oshirishga qaratilgan keng ko‘lamli chora-tadbirlar amalga oshirilmoqda. Kichik 
biznes iqtisodiyotda bandlik, daromad va raqobat muhitini ta’minlaydigan muhim tarmoq hisoblanadi. Shu bois, 
so‘nggi yillarda tadbirkorlikni qo‘llab-quvvatlash, soliq yukini kamaytirish va davlat xizmatlarini soddalashtirish 
bo‘yicha izchil ishlar amalga oshirilmoqda. Bu borada kichik korxonalar faoliyatini rivojlantirish bilan bir 
qatorda investitsiyalarni jalb etish, innovatsion tadbirkorlikni qo‘llab-quvvatlash, kichik korxonalarni boshqarish 
samaradorligini oshirish, kichik va yirik ishlab chiqarish subyektlari o‘rtasidagi optimal integratsiyani tashkil 
etish kabi yo‘nalishlardagi ilmiy tadqiqotlarni chuqurlashtirish dolzarb hisoblanadi.

M A V Z U G A  O I D  A D A B I Y O T L A R  S H A R H I
Bugungi kunda kichik biznes va xususiy tadbirkorlik rivojlanishining xususiyatlari, kichik korxonalar faoliyati 

samaradorligini oshirish masalalari Ye. F. Avdokushin, V. G. Basareva, A. A. Bachurin, A. V. Gribovskiy kabi 
xorijiy olimlar tomonidan o‘rganilgan. Y. Shumpeter innovatsiyalarni moliyalashtirishning iqtisodiy rivojlanishdagi 
rolini asoslab bergan bo‘lsa, J. Stiglitz va A. Vayss axborot nomutanosibligi sharoitida kredit resurslaridan 

foydalanishdagi cheklovlarni tadqiq etgan. A. Berger va G. Udell kichik biznesni moliyalashtirishning o‘sish 
sikli hamda munosabatlarga asoslangan kreditlash mexanizmlarini yoritgan. T. Bek, A. Demirguch-Kunt va M. 
Ayyagari tadqiqotlarida esa kichik va o‘rta korxonalarning moliyaviy resurslarga kirishi, iqtisodiy o‘sishdagi o‘rni 
hamda turli mamlakatlardagi rivojlanish xususiyatlari qiyosiy jihatdan tahlil qilingan.

T A D Q I Q O T  M E T O D O L O G I YA S I
Mazkur tadqiqotda kichik biznes sohasiga investitsiyalarni jalb etish bo‘yicha rivojlangan va rivojlanayotgan 

davlatlar tajribasi ilmiy jihatdan o‘rganildi. Tadqiqot jarayonida qiyosiy tahlil, tizimli yondashuv, mantiqiy tahlil, 
umumlashtirish hamda induktiv va deduktiv usullardan foydalanildi.

Tadqiqotning axborot bazasini xalqaro tashkilotlar, xorijiy ilmiy adabiyotlar, statistik ma’lumotlar va normativ-
huquqiy hujjatlar tashkil etdi. Turli mamlakatlarda kichik biznesni investitsiyalash mexanizmlari o‘zaro taqqoslanib, 
ularning samaradorligi tahlil qilindi. Shuningdek, xorij tajribasi asosida kichik biznesga investitsiyalarni jalb 
etishga ta’sir etuvchi asosiy omillar aniqlandi va ularni milliy amaliyotda qo‘llash imkoniyatlari baholandi. 
Tadqiqot natijalarini umumlashtirish asosida kichik biznes sohasiga investitsiyalarni jalb etish samaradorligini 
oshirishga qaratilgan ilmiy-amaliy tavsiyalar ishlab chiqildi. Ushbu metodologiya aynan xorij tajribasi tahliliga 
yo‘naltirilgan bo‘lib, qiyosiy tahlil va xalqaro amaliyotni o‘rganishga urg‘u beradi. Tadqiqotda OECD, Jahon 
banki, Osiyo taraqqiyot banki va boshqa xalqaro tashkilotlarning statistik bazalari hamda hisobotlariga tayangan 
holda qiyosiy tahlil va xalqaro ko‘rsatkichlar bilan taqqoslash yondashuvlari qo‘llanildi.

T A H L I L  V A  N A T I J A L A R
Kichik biznes sohasiga investitsiyalarni jalb etish mexanizmlarini takomillashtirishda xorijiy mamlakatlarning 

boy va xilma-xil tajribasini o‘rganish muhim ilmiy va amaliy ahamiyatga ega. Jahon amaliyotida kichik va 
o‘rta biznes iqtisodiyotning tayanch bo‘g‘ini hisoblanadi. Ko‘pchilik mamlakatlarda korxonalar umumiy 
sonining 90 foizidan ortig‘ini, ish bilan band aholining qariyb 70 foizini va yalpi ichki mahsulotning yarmini 
ta’minlaydi. Iqtisodiy hamkorlik va taraqqiyot tashkiloti OECD mamlakatlarida kichik va o‘rta biznes subyektlari 
jami korxonalarning 99 foizdan ortig‘ini, bandlikning 60 foizdan ko‘prog‘ini va qo‘shilgan qiymatning 50–60 
foizini tashkil etadi. Bundan tashqari, rivojlanayotgan bozorlarda mikro, kichik va o‘rta korxonalar rasmiy ish 
o‘rinlarining katta qismini ta’minlab, har o‘nta ish o‘rnining qariyb yettitasini yaratadi. Bu ko‘rsatkichlar kichik 
biznesni rivojlantirish, eng avvalo, unga investitsiyalarni jalb etish barcha mamlakatlar iqtisodiy siyosatining 
ustuvor vazifasiga aylanganini ko‘rsatadi. Xorijiy tajribani tizimli o‘rganish esa milliy sharoitga mos, samarali 
investitsiya mexanizmlarini shakllantirish imkonini beradi.

Kichik biznesni qo‘llab-quvvatlash va unga investitsiyalarni jalb etish bo‘yicha xorijiy tajriba bir necha o‘n 
yilliklar davomida shakllanib, boy nazariy va amaliy bazaga ega bo‘lgan. XX asrning ikkinchi yarmidan boshlab 
rivojlangan mamlakatlar kichik biznesning iqtisodiy o‘sish, bandlik va innovatsiyalardagi rolini chuqur anglab, 
uni maxsus institutlar, dasturlar va moliyaviy vositalar orqali qo‘llab-quvvatlashni yo‘lga qo‘ydi. AQShda 1953-
yilda Kichik biznes ma’muriyatining, Germaniyada 1948-yilda davlat taraqqiyot banki KfWning, Yaponiya va 
Janubiy Koreyada esa kredit kafolat institutlarining tashkil etilishi shu jarayonning yorqin ifodasidir. Vaqt o‘tishi 
bilan ushbu tizimlar takomillashib, davlat kafolatlari, venchur moliyalashtirish, mikromoliyalashtirish va raqamli 
vositalar bilan boyidi. Hozirgi kunda har bir mamlakat o‘zining tarixiy, institutsional va iqtisodiy xususiyatlariga 
mos investitsiya mexanizmini ishlab chiqqan bo‘lsa-da, ularning barchasini birlashtiruvchi umumiy g‘oya – 
kichik biznes subyektlarining moliyaviy resurslardan teng foydalanish imkoniyatlarini ta’minlash va investitsiya 
risklarini kamaytirishdan iboratdir. Aynan shu sababli xorijiy tajribani qiyosiy o‘rganish nafaqat alohida vositalarni, 
balki ularni yagona tizimga birlashtirish tamoyillarini ham o‘zlashtirish imkonini berdi.

Xorijiy tajribani o‘rganishni taqozo etuvchi eng muhim omillardan biri kichik biznesning moliyaviy 
resurslarga, xususan, investitsiyalarga kirishida yuzaga keladigan umumiy muammodir. Xalqaro moliya 
korporatsiyasi (IFC) baholashiga ko‘ra, rivojlanayotgan mamlakatlarda rasmiy faoliyat yurituvchi kichik 
va o‘rta korxonalarning yillik moliyalashtirish tafovuti 5,2 trln dollarni tashkil etadi, ya’ni potensial talab 
joriy taklifdan deyarli ikki baravar yuqori. Bu tafovutning nazariy sabablarini Jozef Stiglitz va Endryu 
Vayss asoslab bergan. To‘liq bo‘lmagan axborot sharoitida banklar foiz stavkasini oshirish o‘rniga kredit 
hajmini cheklashi mumkin, natijada garov ta’minoti yetarli bo‘lmagan kichik korxonalar kredit resurslaridan 
foydalanishda qiyinchiliklarga duch keladi. Mazkur umumiy muammo turli mamlakatlarda kichik biznesni 
moliyalashtirishga qaratilgan maxsus mexanizmlarni ishlab chiqish zaruratini yuzaga keltirgan. Quyidagi 
1 va 2-rasmlarda kichik va o‘rta biznesning jahon iqtisodiyotidagi o‘rtacha ulushi hamda moliyalashtirish 
tafovutining miqyosi aks ettirilgan.

1-rasm. Kichik va o‘rta biznesning jahon iqtisodiyotidagi ulushi1

2-rasm. Rivojlanayotgan mamlakatlarda kichik 
va o‘rta biznesni moliyalashtirish tafovuti2

Kichik biznesni moliyalashtirish va investitsiyalashning nazariy asoslari xorijiy olimlar tomonidan chuqur 
ishlab chiqilgan. Yozef Shumpeter innovatsiyalarni kreditlashni iqtisodiy rivojlanishning harakatlantiruvchi kuchi 
deb baholagan bo‘lsa, Allen Berger va Gregori Udell kichik biznesni moliyalashtirishning “moliyaviy o‘sish sikli” 
konsepsiyasini hamda munosabatlarga asoslangan kreditlash (relationship lending) nazariyasini ishlab chiqqan: 
ularning fikricha, korxona rivojlanishining har bir bosqichida moliyalashtirishning o‘ziga xos manbalari ustuvor 
bo‘ladi. Torsten Bek va Asli Demirguch-Kunt empirik tadqiqotlar asosida moliyaga kirishning cheklanganligi 
kichik korxonalar o‘sishining asosiy to‘sig‘i ekanligini ilmiy jihatdan asoslagan, Mehiar Ayyagari va hamkasblari 
esa kichik biznesning turli mamlakatlardagi roli va rivojlanish omillarini qiyosiy tahlil qilgan.

X U L O S A  V A  T A K L I F L A R
Yetakchi mamlakatlar tajribasi kichik biznesni moliyalashtirishda davlat va bozor mexanizmlarining o‘zaro 

uyg‘unligi, kredit kafolati tizimlari, davlat taraqqiyot banklari, venchur moliyalashtirish, mikromoliyalashtirish 
hamda raqamli vositalardan foydalanish muhim ahamiyatga ega ekanini ko‘rsatadi. Ushbu tajribani milliy 
sharoitga moslashtirish O‘zbekistonda kichik biznesga investitsiyalarni jalb etishning kompleks mexanizmini 
shakllantirish va barqaror iqtisodiy o‘sishni ta’minlashga xizmat qilishi mumkin. Xorijiy tajriba tahlili shuni 
ko‘rsatadiki, ko‘pchilik mamlakatlarda kichik biznesni moliyalashtirish bozor mexanizmlari va davlat ko‘magining 
o‘zaro uyg‘unligiga asoslanadi. Nisbatan yuqori natijalarga davlat kafolatlari, taraqqiyot banklari, venchur 

1	  Manba: IFC ma’lumotlari asosida muallif tomonidan tuzilgan [12].
2	  Manba: IFCning MSME Finance Gap hisoboti asosida muallif tomonidan tuzilgan [12].

moliyalashtirish, mikromoliyalashtirish va raqamli vositalarni o‘zaro uyg‘un qo‘llash orqali erishish mumkin. 
Shuningdek, moliyaviy mexanizmlarning samaradorligi nomoliyaviy qo‘llab-quvvatlash infratuzilmasi va qulay 
investitsiya muhiti bilan chambarchas bog‘liq.

